
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИХ НОЁН ХУУЧИН, МЭРГЭН БАГШ ЁСТ,  ОРОС МАГАД, ХЯТАД ЁСЛОЛ НАРЫН ЦАЙЛЖ,  АЖИГГҮЙН ОРОНД ЗӨВЛӨН ТЭМЦСЭН ДӨРВӨН ЗАМЫН УУЛЗВАР

	 

	Монголын гучин нэгэн сарын (хоёр жил долоон сар шинийн нэгний) өдөр хамт нийлж,  цай идээ барилцсаны хойно улс төрийн сайжрах замыг тэргүүн болговол сайн болно гэж Их ноён санаа гаргаж,  бусад гурваас асуувал Багш ёст өгүүлрүүн:

	— Богдын аврал,  бурхны аугаа шарын шашны хүчин,  оросын баатар цагаан хаантны тусламжаар өнөө гурваад жилийн янар болсоор хуучнаас муудсангүй бөгөөд үүнээс сүүлийн өдрүүдэд ч мөн урьдчилан хэлж болно гэсэнд магад өгүүлрүүн:

	— Багшийн саналын үг үнэхээр бодууштай. Хуучнаас муудсангүй болохул сайжирсангүй буй за. Энэ гийсэн тэнгэр маргааш бүрхэж үл болох буюу. Түүнчлэн гурван жил атал сүүлд муу болсоор одож үл болох уу! Тиймийн тул одоогоос яаравчлан сайжрахыг хичээвэл зохистой биш үү? Бас таны өгүүлсэн дөрвөн хүчин бол улс нийтээр сайжирсан болохул сая хүлээн хүртэж болно... гэвэл Их ноён өгүүлрүүн:

	— Манай улс эртнээс нааш богд,  бурхан,  шашин гуравд шүтсээр өчнөөн,  төчнөөн жилийн янар болсоор ирсэн атал эдүгээ гэнэт түүний хүчний аугааг хэрэглэн итгэхгүй болж хэрхэвч чадахгүй. Баатар цагаан хааны тусламжаар эдүгээ гурван жилийн дотор байлдааны цагт харийн дайсныг шантруулан,  улсын газар дэлхий хэмжээ багатай,  үүнд урьдчилан хайрласан мөнгө цаасыг зарцуулан,  хятадын идэрхэг хүчинд ялагдсангүй нь тэдний хүч ил далд аугаа бус хэмээн яахин болно хэмээснээ Хятад Ёслол,  өгүүлрүүн:

	— Энэ хэвээр байхыг би итгэхгүй. Та нар лугаа байлдаан гаргасан нь манай, хятад улсад нэгээхэн бээр үгүй. Чухамхүү манай улсад дундад улс та лугаа байлдъя гэвэл цэргийн зэвсэггүй хүн гаргасан ч алж барах нь арван жилийн ажил болохыг аль ч улсын хэн боловч худал гэж хэлэхгүй. Бурхны шашин гэгч манай дотоод газар хэдийнээс дэлгэрч,  хэзээний хойно таны монголд шашны эхийг олох цагт ганжуур номын зүгд хэвээр байснаа харгисуудад сөнөөгдсөн... Шашин гэгч шавь нарын ариун ёсонд харгалзана. Бурхны аугаа нь сүнсийг дагана. Ламын чадал,  шавь нарын итгэлээс гарахаас бус зэвсэг барьсан цэрэг мэтэд ил юмгүй. Угаас аврахын төлөө номлосон номыг алахын үүднээс бодвол зохихгүй. Хуучны сударт дайсныг алах хатуу тарни буй боловч зүхэл заналын дараа гүйцэтгэх бөгөөд хятад,  оросууд бүхэнд бий. Баатар цагаан хаан ихэд тусламж гаргаж,  таны төлөө хэлэлцэн,  мөнгө,  зэвсгээ зээлдүүлэн өгснийг тануус өөрсдөө буруугаар ашиглаж,  мөнгийг их нэрээр хуваан авч,  улсад ашигтай нэгийг ч үйлдсэнгүй. Ардын саналыг алдах шахам болжээ хэмээснээ Багш өгүүлрүүн:

	— Ёслолын хэлсэн үг миний мэдсэн,  сонссонтой бараг нийлэлцэж,  хэлэх үгийн янз нь голтой мэт гэтэл Магад ийн өгүүлэв:

	— Ноёнтон! Та нар угаас манай улсыг яахин итгэмжилж,  туслахыг гуйсан билээ... Эцсийг хянахгүй итгэмжилж болохгүй тул итгэмжлэн туслахыг эрмэлзсэний хойно жигшин үзэхийн хэрэг юун! Нялх хөвгүүн мэт нэг инээж,  хоёр уурлах нь хүн бүхэнд туйлбаргүйд тооцогдохгүй юү! Бид зэвсэг туслалцан,  мөнгө зээлдүүлж,  гэрээ байгууллаа. Мөн эдүгээ итгэмжлэлийг шантруулсангүй,  хэвээр тусалсаар атал юунд таны сэтгэл гутав. Учир явдлыг нарийнаа тодорхойлон, сэтгэл харамгүй айлдахыг ихэд хүсэх билээ. Их ноён айлтгаруун:

	— Нэгд. Таны улсын ашиг эрэгчид маш олон. Тэр бүрд нь өгвөл эцэстээ өөрийн суух газаргүйд хүрэх; Хоёрт,  Нэгэн удаа гуйж авах буюу энгийн хэлээд,  эцэст албан болгож,  хүчлэн хэлэлцэнэ. Гуравт. Нэгэнтээгүүр ил эрх нэгийг аваад,  далдуур бас нэгэн эрх эзэрхэнэ. Иргэн хятадууд манай монгол улс лугаа явалцсаар хоёр зуу гаруй жил болсон боловч таны оросуудын эдүгээгийн гучин сарын дотор газар эзэлсэнд огт хүрэлцэхгүй. Дөрөв. Басхүү хааяа хааяа муу хүн монголыг бусниулан шархтуулахад гэмт этгээдийг олж цээрлүүлэхгүй,  харин ч өөрийн нэгэн хүний эндэгдэл тохиолдвол түүний үнэ мөнгө нэхэх. Тав. Манж улс хоёр зуу илүү онд албаны цэрэг ноён лугаа бүлэглэн явж,  манай монголын сүлд уулнаас хорхой төдийг хорлосонгүй бөгөөд таны улс найрамдлын гэрээ тогтоосноос хойш арав илүү сарын дотор цэрэг,  түшмэд нар Хан уулын буга согоо алсан. Зургаа. Удаа дараа хөгшрөн муудсан модыг авна гэж үг өгүүлэл гаргаж хэлэлцсэн учир бас бий. Долоо. Таны хүмүүс манай засгийн яамыг буудсанд чангалан шийтгэсэнгүй ба Найм. Харин түүнийг өмгөөлөн,  манай засгийн газрыг дорд үзэж бичиглэсэн тамгатай бичгийн дотор манай орны харьяат хүн баривал зэвсгээр биеэ хамгаална гэж байлдааны эвдрэлийн үг гаргаж байсан. Ес. Эдүгээ худалдаалан суугаа оросууд цөмөөр бараа зүйлийг олбол зохих үнээс нь илүү хэлж,  манай монголчуудад худалдах,  бөгөөд ажиглан үзвэл орос монголын худалдан авах зүйл адил боловч манай монголд хэдэн мөнгөний илүүтэй ярина. Арав. Манай засгийн газраас зарлигаар хязгаарт байгуулсан сайд хутагтыг барьж аваад,  сүүлийн өдөр манай харьяат гэж хэлсэн нь үнэн ташааг баримтлах зүйлгүй. Хоёр этгээдээс байцаан, түүний амнаас өөрийн биеийг оросын харьяат гэж хэлэхийг сонссон болохул татгалзах зүйлгүй. Өнөө маргааш хааяа хянахад таны ардын үг саналыг аядан дагалдахгүй болохул мөн урьдах сайд хутагтын адил болох юун магад хэмээн санагдах ба сайд хутагт ч, доордост ч өршөөлгүй занчин алах бусниулах зэргээр туйлын хэцүү байсныг одоо бүгдээр мэдэв. Олны сэтгэлийн үзүүр мохсон нь ийн учир буюу гэснээ хариу юу хэлэхийг дараагийн хуудсанд үз.

	Хятад Ёслол өгүүлрүүн:

	— Таны улс эртнээс гадаад лугаа явалцаагүй тул тэдний санал бодлогыг урьдаас мэдэж чадахгүй. Нэгд,  Орос улсын хүн олон. Ерөөс гадаадын суртал ашгийг гол болгосон тул таны улсын хүн цөөн. Ашиг олохыг хичээгчид ховор. Ширэлдсэн газар нэн үлэмж. Тэдэнд өгч хагалбарлуулах нь үнэ хэмжээгүй бус үргэлжид санд тушаах түрээс буйн дээр атар газрыг хагалбарлуулан,  өөр бусдын ашиг тусыг бодвол зохистой. Таны суусан газрыг булаан хагалбарлах бус сул газрыг авч ажиллах учир юунаа нутаг алдагдана. Хоёр. Аль ч гадаадын суртал бол амьсын ажлыг эрхэм болгоно. Учир юун гэвэл амьсын хөрөнгөнд ашиггүй болбоос албан төрийн хэрэг хэзээ бүтнэ. Таных лугаа адил зээлдэн зарцуулахыг эрхэм болгодог газар гадаадад үгүй. Таны суртал амьсын хэргийг огоорч,  улсын нэрийг чухал болгохын тул хэрэглэсэн ёс суртал зөрүүгийн шалтгаан болой. Гурав. Гадаадын аль ч суурьшсан улс эрх мэдлийг олж,  эзэмшин баяжихыг хичээх журамтай бөгөөд таны улсын журам нүүдлийн чанартай тул харилцан үл нийлэлцэх учир үнэхээрийн зөв. Тийн боловч их орос улс таны эрх мэдлийг эзэрхэн барих санаа огт гаргасангүй. Хятад бол газар хол,  их төлөв мэдэл нээгдээгүй тул таны газар ирэгчид цөөхөн. Оросууд бол мэдэл нээгдсэн нь өнө удсан улс тул тэдний завдлага өргөн болох нь мөн. Ойрноос хятадын мэдэл бага сага нээгдэж гадагш ашиг хайж явагчид нэлээд болов. Түргэн эзлэхийг таны улс дурлахгүй болохул орох газаргүй болно. Дундад улс лугаа найрамдан сайжрахгүй юм бол одоо харин оросууд илүү эзлэх буй за.. Ерөөс шинээр баяжигчид ашигт шунамхай нь хэд хэдэн үеийн хур баянаас хэтэрхий өлсгөлөн байдаг биш үү! Дөрөв. Муу хүн гэгч аль ч улсын дотор байх бөгөөд эхлээд мэдэгдэхгүй,  эцэст танигддаг тул хорлон хөнөөхийг нь өөрсдөө хазаарлан барихгүй юм бол хэн яахин мэднэ. Нэг хоёр хүн хөнөөгдөв хэмээн бүх монгол газрын худалдаачин ба оросуудыг байцаан асуух буюу байцаан асуувал хэн хүлээх билээ. Хор хөнөөлтэй хүнд тэмдэг байхгүй тул таньж олох нь үнэхээрийн бэрх. Улс гэсэн нь өөрийн албат харьяат хүн амьтан,  газар шороог хүртэл цаггүй хамгаалан,  сахиж харгалзан байх бөгөөтөл юунаа тийнхүү эндэгдэл учруулахад хүргүүлэх билээ. Аль ч улс газар нутгийг хамгаалан сахих тул таны нутагт хөнөөл олбол эзэн гарсан,  эс гарсан алин боловч таны буруу биш буюу. Тав. Манж улс мэдэл нээгдээгүй байсан ба орос улсын харьяат ард нэгээхэн бүхэнд монгол хүн нартай хэдий хэмжээний газар тийм сүлд тахилгатай уул гэж мэдэгдэн зарласан ба байгуулсан тэмдэггүй тул мэдэхгүй хүн харанхуй хэрэг үүсгэх байтугай эдүгээ иргэн улсын түшмэл ард таны монголыг эзэмшин тав хонох юм бол буга согоо байтугай хүнийг ч бол агнаж мэдэх болой. Онгон уулын хөгшрөн унасан модыг авбал нийслэлийн газраа түлээний үнэ хямд болох. Залуу модыг түшмэл цэргээр харгалзуулан суулгавал огтлоход хүрэхгүй. Унасан хөгшин мод бай байсаар шороо хорхой болж,  залуу модыг гутаан,  улсын хэргийг бүтээхгүй байтугай ургах модны мөчрийг дарж гаргахгүй. Унасан хөгшин модыг цэвэрлэн авч сүлдэт хайрхан уулыг үзэсгэлэн болгоход харштай болох юм бол ургасан залуу өвс ба үржсэн самар,  ундарсан ус тэргүүтэнд мөн хүрэлцвэл болохгүй. Долоо. Таны улсын эртнээс дагасаар ирсэн суртал бол цөм балар бүдүүлэг ёс,  чин улсын дадсан хэв мөн. Хулгайчин ба хүн барихад энэршгүй хүлээж,  хайргүйгээр зовооно. Орос улсын суртал бол хулгайн ба хэрэгтэн хүнийг хүлж зовоох ёсон үгүй байтугай жанчин байцаах суртал угаас үгүй. Харин зугтан гарах юм бол нь дуудан ирүүлнэ. Эс ирвэл буудах болой.  Таны засгийн яам өөр өөрсдөө тэдний цэргийг хүлж зовоон шийтгэсний дээр дахин яллах ёс аль ч газар үгүй. Найм, Цэргийг өмгөөлсөн бичигт оросын харьяатыг баривал зэвсгээр биеэ хамгаална гэсэн нь харин сүүлчийн тайлбарыг сануулжээ. Манай дундад ба Жибэн (Япон) бол урьд өдрийн хэргийг зэвсгээр хамгаалах бөлгөө. Таны хоёр улс гүн найртай тул үлэмж өө сэв гаргасангүй ажгуу. Ес. Худалдаа гэгч цөм ашгийн төлөө бөгөөд ашиг олохыг хичээгчид өөрийн эдийг илүү үнэ хүргэхийг хичээж болохгүй юм гэж үү. Таны улсын суртал эртнээс Чин улсын замыг дагасан бөгөөд гурав дөрвөн хувь илүү үнэ дуудна. Үнэ хэлэлцэн харилцан авч өгөхийг хэн хориглосон билээ. Арав. Таны улс Дамбийжанцаныг өөрийн хутагт гэх нь лав,  Жавзандамба хутагтын анхдугаар дүрийн үед Улиастайн жанжныг хөвчдөн алаад,  орос улсад зугтан шургасан Амарсанаагийн угсааны гэж хэлэх буй за. Тийм болохул Амарсанаа,  нэгэнт үхэж,  түүний хүүрийг чин улсад тушаан өгсөн тул Дамбийжанцан юунаа Амарсанаагийн угсаа болно. Урьдын бүдүүлэг цагийн хоосон нэрийг зааж,  монголчуудын хэлэлцэх худал үгийг оромдон мэхэлсэн хэрэг. Эс бөгөөс Амарсанаа орос улсад шурган, амьд болоод үр хөвгүүн дэлгэрсэн юм бол нэг Дамбийжанцан байтугай мянган Дамбийжанцан боловч оросын харьяатаас хэлтрэх цаггүй тул таны орос улсын харьяат нарыг өргөмжлөн дэвшүүлж,  улсын хэрэг үйлдүүлье гэвэл хэрэг явуулан өнгөрүүлсэн томьёо бүхий журамтай хэдэн түшмэлийг урин ирүүлж засгийн газраа суулгавал таны сайд хутагтыг шийтгэснээс хэдэн арван хувь тустай болно.

	Таны улс эдүгээ харин гурваад жилийн янар гадаад лугаа нүүр учирч танилцах саналтай боловч нэвтэрхий танилцах нэлээд хол бөгөөд санал бодлогыг олох нь мөн хол. Эдүгээ мэдсэн учир бол огт мэдээгүй ба гаргаагүй зүйл хэмжээгүй элбэг. Эрхбиш өөртөө зонхилохыг хичээх ахул эдүгээгээс яаравчлан гадаадын суртлыг гол болгож,  дотоодын журмыг өрнүүлэн,  олны тусыг бүтээн,  онц буурай хоёрыг тэгшрүүлэн,  номын суртлыг хэмжээ хиргүй дэлгэрүүлбэл сайн болой. Манай чин улс ч урьд үеийн таны улс лугаа бараг төлөв адил байсан бөгөөд илүү нь цэрэг хүн олон. Эд хөрөнгө элбэг. Зэвсэг багаж хурц биш боловч гагцхүү хуучнаа халбал эзэн тайзугийн угсаагүй болж,  ноён тайжийн үндэс тасран,  эрх мэдэл өнгөрч,  элдэв доордос эзэмших болно гэсээр эдүгээ харин нэгмөснөөр хувьсав. Ийнхүү самуун үүссэнээс эзлэн барихыг хүртэл хоорондоо гучин жил хямрав. Иймийн тул таны улсыг дайчин улсын гучин хувийн нэгний хэртэй гэж элбэг тавиад бодвол нэгэн жилийн цаана гарах болно. Хэрэв түүнийг давхарлавал арван жилийн эцсээс хэтрэхгүй буй за. Манай Юан Шикай бол өмнө мужийн хүн. Урьд нь солонгос улсын газраа сайдын тушаал хүлээж суун бүхийд жибэн,  солонгос хоёр харилцан их байлдаж солонгос улс хүчин мохож автагдахыг шахамдахад Юан Шикай нарийн учрыг зүйл дараалан бичиж,  Бээжин хотноо явуулан,  энэ хэр цэрэг эс тусалбал нүдний өмнө солонгос мөхөхөд хүрнэ. Хэрэв Солонгос улс мөхөх юм бол манай чин улсын уруул шүд мэт газар тул хожимдоо гадаад аймгийн зовлонг амсахад хүрэх учрыг тодорхойлон бичиглэсэн бөгөөд гагцхүү жилий зүндүү Ли Хуазан маш сайшааж,  айлтгасан бөгөөд тэр үед чин улсын бадруулалт төр эзэн бие эмгэгтэй,  засгийн эрх тайхугийн мэдэлд байвч насажсан бөгөөд басхүү өвгөн Ли-Чин вангийн үгээс зөрчин үл чадах тул төр эрх эзэлсэн сайдууд бүхнээр Жибэн улсын ашиг талыг хүлээсэндээ ихэд гүнин ойшоохгүй. Бусдын төлөө өшөө болох учир хамаарч болохгүй хэмээн цэрэг гаргахгүйгээр тогтжээ. Үүний дараа удсангүй солонгос улс мөхжээ.

	Юан Шикай явган зугтааж,  Бээжин хотноо буцаж ирээд,  улам улмаар дэвшсээр жили зүндүүгийн тушаалд хүрч,  олон бүхний суртлыг халж,  гадаадын шинэ сургуульд сургаж,  мэдлийг нээгдүүлэн,  сайжруулна гэх зэргийн шинэ засаг,  далан хоёр зүйлийн ёс зохион бичиж айлтгасанд ёсоор явуулсангүй. Түүнд манж нарын сул сууж пүнлүү цалин идэх ба үе залгамжлах сан хэргэмийн эрх мэдлийг зогсоон,  эрдэм их нэвтэрсэн ардыг сонгож, улсын эрх барих мэтийн холбогдол байх тул чингэж дадсан хэв ба амьдарлагаа алдахаас эмээн ёсоор явуулсангүйн дээр нэн сэжиглэж өө сэв эрин,  шууд буруушааж,  тушаалаас огцруулан зогсоожээ. Энэ учраа Юан Шикай өмнөх муждаа буцав. Төрийн байгууллагыг эс халбал сайжрах засгийг явуулж үл чадах учрыг ухварлан,  гэмин хэмээх намыг хөгжөөж, Сүан Ван,  Ли Хуанзан лугаа сүлбээлдэж,  нэгэнтээгүүр доторх эрх эзэлсэн сайд нар ба гадаад мужийн тэргүүлэгчдэд талархан явжээ. Улсын хэрэг түгшүүртэй болж энэ бүхэн Юан Шикайн талыг хүлээсэн сайд нар бүрнээр баталж,  энэ хүнийг эс хэрэглэвэл гэмингийн хоршоог арилгаж үл болно гэж удаа дараа цахилгаан ба бичгээр айлтгахад хэвт ёс хааны эцэг Се Живан арга мухардаж,  сая улсын эрхийг бүрнээр Юан Шикайд хүлээлгэсэн бөгөөд Юан Шикай зальхай арга өвөрлөж,  хуурмаг хэмээн дэлбэрэх бөмбөгөөр өөрийн биеэ цохиулан мэхэлж,  завсраас нь завшиж сууриныг хүлээн ерөнхийлөгчийн тушаалыг авсан болой. Эдүгээ Сүн Ван нар цөм Юан Шикай гэгчид мэхлэгдэж зогсох газаргүй болжээ гэснээ багш өгүүлрүүн:

	Дараа юу болохыг хойд хуудаснаа үзэгтүн!...

	 

	04 (1914) он

	 


ЖАМСРАНГИЙН ЦЭВЭЭН (1881—1942) 

	 

	Ж. Цэвээн бол агын буриад шарайд овогтон юм. Багаасаа эрдэм номын мөр хөөж,  Санкт-Петербург дэх Дорно дахины дээд сургууль төгссөн бөгөөд мөн тэндхийн ба Эрхүүгийн их сургуулийн профессор юм. Оросын 1905 оны хувьсгалын үеэс эхлэн насан туршдаа үндэсний ардчилсан хувьсгалын үзлийг боловсруулан номлож явжээ. 1910—1930 онд монголд аж төрж, хориод оны эхээр БНМАУ-ын харьяат болсон байлаа. Жамсрангийн Цэвээн нь «Шинэ толь»,  «Нийслэл хүрээний сонин бичиг»-ийн анхны эрхлэгч бөгөөд асуудал дэвшүүлсэн хурц дайчин нийтлэл олныг бичжээ. «Хиагтын тунхаг» гэж дэлхийд алдаршсан «Ард түмэнд тунхаглан зарлах бичиг»-ийг зохиогчийн нэг юм. Тэр нь монгол ардын билиг зүй, ялангуяа буриад,  өвөрлөгч нарын ардын яруу найргийг судалж «Монгол туургатан ард түмний яруу үгсийн жишээ»,  «XVII зууны үеийн монголын түүхийн ойллого» Монгол улс дахь зарим ястнуудын «гарал үндэс байдлын өгүүлэл», «Монгол улсын газар орны байдал»,  «Дэлхий дээр олон ухаан дэлгэрсний товч түүх»,  «Хүн төрөлхтний эрдэм соёл»,  «Гэсэр»,  «Шидэт хүүр» зэрэг түүх утга зохиол,  үлгэр туульсын тавь гаруй ном,  товхимол туурвиж хэвлүүлэн, сонин сэтгүүлд олон арван өгүүлэл,  нийтлэл нийтлүүлсэн түүхч,  билиг зүйч, сэтгүүлч,  зохиолч,  газар зүйч,  соён гийгүүлэгч эрдэмтэн билээ. Тэр нь зохиол бүтээлээ Жамцранов,  Жамсрано,  Уулын өвгөн,  Мухар огдой, Аюурвасад,  Бэгз гэх мэт олон нэрээр нийтлүүлж байв. Тэр нь Сталины төмөр нударгатын гарт өртөж,  нармай монгол үзэлтэн,  харийн тагнуул хэмээх ял тулгуулж,  тарчилсаар 1942 онд амь үрэгдсэн юм. Тавиад оны эцсээр Зөвлөлтийн хуулийн байгууллага түүнийг нь нэхэн шалгаад,  ор үндэсгүй болохыг нотлон цагаатгажээ.

